
29-01-2023  
† ΚΥΡΙΑΚΗ ΙΖ΄  ΜΑΤΘΑΙΟΥ. 
† Ἡ Ἀνακομιδὴ τῶν Λειψάνων τοῦ 

Ἁγίου Ἱερομάρτυρος  
Ἰγνατίου τοῦ Θεοφόρου. 

Ἦχος πλ. δ΄.  Ἑωθινὸν ΙΑ΄. 
ΕΙΣ ΤΟΝ ΟΡΘΡΟΝ 

Μετὰ τὸν Ἑξάψαλμον,… 
Συναπτὴ μεγάλη καὶ ἡ Ἐκφώνησις 

Ὅτι πρέπει σοι πᾶσα δόξα… 
Ἦχος πλ.δ΄ 

Θεὸς Κύριος, καὶ ἐπέφανεν ἡμῖν, 
εὐλογημένος ὁ ἐρχόμενος ἐν 
ὀνόματι Κυρίου. 

Στίχ, α΄. Ἐξομολογεῖσθε τῷ 
Κυρίῳ, ὅτι ἀγαθός, ὅτι εἰς τόν 
αἰῶνα τό ἔλεος αὐτοῡ. 

Θεὸς Κύριος, καὶ ἐπέφανεν 
ἡμῖν…  

Στίχ,β΄. Πάντα τὰ ἔθνη ἐκύκλω-
σάν με, καὶ τῷ ὀνόματι Κυρίου 
ἠμυνάμην αὐτούς. 

Θεὸς Κύριος, καὶ ἐπέφανεν 
ἡμῖν… 

Στίχ, γ΄. Παρὰ Κυρίου ἐγένετο 
αὕτη, καί ἐστι θαυμαστὴ ἐν ὀφθαλ-
μοῖς ἡμῶν. 

Θεὸς Κύριος, καὶ ἐπέφανεν 
ἡμῖν…  

ΑΠΟΛΥΤΙΚΙΑ 
Ἀπολυτίκιον. Ἦχος πλ. δ´. 

Ἐξ ὕψους κατῆλθες ὁ εὔσπλαγ-
χνος, ταφὴν καταδέξω τριήμερον, 
ἵνα ἡμᾶς ἐλευθερώσῃς τῶν παθῶν· 
ἡ ζωὴ καὶ ἡ ἀνάστασις ἡμῶν, Κύριε 
δόξα σοι. 

Ἀπολυτίκιον. Ἦχος δ'  
Δόξα Πατρὶ... 

Καὶ τρόπων μέτοχος, καὶ θρόνων 
διάδοχος, τῶν Ἀποστόλων γενόμε-
νος, τὴν πρᾶξιν εὗρες θεόπνευστε, 
εἰς θεωρίας ἐπίβασιν· διὰ τοῦτο 
τὸν λόγον τῆς ἀληθείας ὀρθοτομῶν, 
καὶ τῇ πίστει ἐνήθλησας μέχρις 
αἵματος, Ἱερομάρτυς Ἰγνάτιε. 
Πρέσβευε Χριστῷ τῶ Θεῷ, σω-
θῆναι τὰς ψυχὰς ἡμῶν 

Καὶ νῦν... 
Θεοτοκίον  Ἦχος δ΄. 

Τὸ ἀπ' αἰῶνος ἀπόκρυφον, καὶ 
Ἀγγέλοις ἄγνωστον μυστήριον, 
διάσού Θεοτόκε τοὶς ἐπὶ γῆς πε-
φανέρωται, Θεὸς ἐν ἀσυγχύτῳ 
ἑνώσει σαρκούμενος, καὶ Σταυρὸν 
ἑκουσίως ὑπὲρ ἡμῶν καταδεξάμε-
νος, δι' οὗ ἀναστήσας τὸν πρω-
τόπλαστον, ἔσωσεν ἐκ θανάτου τὰς 
ψυχὰς ἡμῶν. 

Συναπτὴ μικρά καὶ ἡ Ἐκφώνησις 
  Ὅτι σὸν τὸ κράτος…    

ΚΑΘΙΣΜΑΤΑ 
Μετὰ τὴν ά  Στιχολογίαν. 

Ἦχος  πλ. δ΄. 
Ἀνέστης ἐκ νεκρῶν, ἡ ζωὴ τῶν 

ἁπάντων, καὶ Ἄγγελος φωτός, ταῖς 
Γυναιξὶν ἐβόα· Παύσασθε τῶν δα-
κρύων, τοῖς Ἀποστόλοις εὐαγ-
γελίσασθε, κράξατε ἀνυμνοῦσαι· 
Ὅτι ἀνέστη Χριστὸς ὁ Κύριος, ὁ 
εὐδοκήσας σῶσαι ὡς Θεός, τὸ 
γένος τῶν ἀνθρώπων. 

Δόξα Πατρί…  
Τὴν σοφίαν καὶ Λόγον 

Ἀναστὰς ἐκ τοῦ τάφου ὡς ἀλη-
θῶς, ταῖς ὁσίαις προσέταξας Γυ-
ναιξί, κηρῦξαι τὴν ἔγερσιν, Ἀπο-
στόλοις ὡς γέγραπται· καὶ δρο-
μαῖος ὁ Πέτρος, ἐπέστη τῷ 

μνήματι, καὶ τὸ φῶς ἐν τῷ τάφῳ, 
ὁρῶν κατεπλήττετο, ὅθεν καὶ κα-
τεῖδε, τὰ ὀθόνια μόνα, χωρὶς τοῦ 
θείου σώματος, ἐν αὐτῷ κατα-
κείμενα, καὶ πιστεύσας ἐβόησε· 
Δόξα σοι Χριστὲ ὁ Θεός, ὅτι σῴζεις 
ἅπαντας Σωτὴρ ἡμῶν, τοῦ Πατρὸς 
γὰρ ὑπάρχεις ἀπαύγασμα.   

Καὶ νῦν… Θεοτοκίον 
Ὁ δι' ἡμᾶς γεννηθεὶς ἐκ Παρ-

θένου, καὶ σταύρωσιν ὑπομεῖνας 
ἀγαθέ, ὁ θανάτω τὸν θάνατον σκυ-
λεύσας, καὶ Ἔγερσιν δείξας ὡς 
Θεός, μὴ παρίδης οὓς ἔπλασας τὴ 
χειρί σου, δεῖξον τὴν φιλανθρωπίαν 
σου ἐλεῆμον, δέξαι τὴν τεκούσάν 
σε Θεοτόκον πρεσβεύουσαν ὑπὲρ 
ἡμῶν καὶ σῶσον Σωτὴρ ἡμῶν, λαὸν 
ἀπεγνωσμένον.  

Μετὰ τὴν β´ Στιχολογίαν, ἕτερα 
Ἦχος πλ. δ΄. 

Ἄνθρωποι  τὸ μνήμά σου, Σω-
τὴρ ἐσφραγίσαντο, Ἄγγελος τὸν 
λίθον, ἐκτὴς θύρας ἀπεκύλισε. Γυ-
ναῖκες ἐθεάσαντο, ἐγηγερμένον ἐκ 
νεκρῶν, καὶ αὗται εὐηγγελίσαντο 
τοὶς Μαθηταῖς σου ἐν Σιών, Ὅτι 
ἀνέστης ἡ ζωὴ τῶν ἁπάντων, καὶ 
διελύθη τὰ δεσμὰ τοῦ θανάτου. 
Κύριε δόξα σοί.  

Δόξα Πατρί… 
Τὰ μύρα τῆς ταφῆς, αἱ Γυναῖκες 

κομίσασαι, φωνῆς Ἀγγελικῆς, ἐκ 
τοῦ τάφου ἤκουον, Παύσασθε τῶν 
δακρύων, καὶ ἀντὶ λύπης χαρὰν 
κομίσασθε, κράξατε ἀνυμνοῦσαι, 
ὅτι ἀνέστη Χριστὸς ὁ Κύριος, ὁ 
εὐδοκήσας σῶσαι ὡς Θεός, τὸ 
γένος τῶν ἀνθρώπων. 

Καὶ νῦν…Θεοτοκίον. 

Ἐπὶ σοὶ χαίρει, Κεχαριτωμένη, 
πᾶσα ἡ κτίσις, Ἀγγέλων τὸ 
σύστημα, καὶ ἀνθρώπων τὸ γένος, 
ἡγιασμένε ναέ, καὶ Παράδεισε λο-
γικέ, παρθενικὸν καύχημα, ἐξ ἦς 
Θεός ἐσαρκώθη, καὶ παιδίον γέγο-
νεν, ὁ πρὸ αἰώνων ὑπάρχων Θεὸς 
ἡμῶν, τὴν γὰρ σὴν μήτραν, θρόνον 
ἐποίησε, καὶ τὴν σὴν γαστέρα, 
πλατυτέραν οὐρανῶν 
ἀπειργάσατο. Ἐπὶ σοὶ χαίρει Κε-
χαριτωμένη, πᾶσα ἡ κτίσις, δόξα 
σοί.      Τὰ Ἀναστάσιμα Εὐλογητάρια. 

Ἦχος πλ. α’ 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τῶν Ἀγγέλων ὁ δῆμος, κατε-
πλάγη ὁρῶν σε, ἐν νεκροῖς λογι-
σθέντα, τοῦ θανάτου δὲ Σωτήρ, τὴν 
ἰσχὺν καθελόντα, καὶ σὺν ἑαυτῷ 
τὸν Ἀδὰμ ἐγείραντα, καὶ ἐξ ᾅδου 
πάντας ἐλευθερώσαντα. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Τί τὰ μύρα, συμπαθῶς τοῖς 
δάκρυσιν, ὢ Μαθήτριαι κιρνᾶτε; ὁ 
ἀστράπτων ἐν τῷ τάφῳ Ἄγγελος, 
προσεφθέγγετο ταῖς Μυροφόροις, 
Ἴδετε ὑμεῖς τὸν τάφον καὶ ᾔσθητε, 
ὁ Σωτὴρ γὰρ ἐξανέστη τοῦ μνήμα-
τος. 

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου. 

Λίαν πρωΐ, Μυροφόροι ἔδραμον, 
πρὸς τὸ μνῆμά σου θρηνολογοῦσαι, 
ἀλλ’ ἐπέστη, πρὸς αὐτὰς ὁ Ἄγγε-
λος, καὶ εἶπε΄ θρήνου ὁ καιρὸς 
πέπαυται, μὴ κλαίετε, τὴν Ἀνάστα-
σιν δέ, Ἀποστόλοις εἴπατε.  

Στίχ. Εὐλογητὸς εἶ, Κύριε, 
δίδαξόν με τὰ δικαιώματά σου 

Μυροφόροι γυναῖκες, μετὰ 
μύρων ἐλθοῦσαι, πρὸς τὸ μνῆμά 
σου Σῶτερ, ἐνηχοῦντο Ἀγγέλου 
πρὸς αὐτὰς φθεγγομένου. Τί μετὰ 
νεκρῶν, τὸν ζῶντα λογίζεσθε; ὡς 
Θεὸς γάρ, ἐξανέστη τοῦ μνήματος. 

Δόξα Πατρί… Τριαδικὸν 
Προσκυνοῦμεν Πατέρα, καὶ τὸν 

τούτου Υἱόν τε, καὶ τὸ Ἅγιον 
Πνεῦμα, τὴν Ἁγίαν Τριάδα, ἐν μιᾷ 
τῇ οὐσίᾳ, σὺν τοῖς Σεραφείμ, 
κράζοντες τό, Ἅγιος, Ἅγιος, Ἅγιος 
εἶ, Κύριε. 

Καὶ νῦν… Θεοτοκίον 
Ζωοδότην τεκοῦσα, ἐλυτρώσω 

Παρθένε, τὸν Ἀδὰμ ἁμαρτίας, χαρ-
μονὴν δὲ τῇ Εὔᾳ, ἀντὶ λύπης 
παρέσχες, ῥεύσαντα ζωῆς, ἴθυνε 
πρὸς ταύτην δέ, ὁ ἐκ σοῦ σαρκω-
θείς Θεὸς καὶ ἄνθρωπος. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Ἀλληλούϊα, Ἀλληλούϊα, Ἀλλη-
λούϊα. Δόξα σοι ὁ Θεός. 

Συναπτὴ μικρά καὶ ἡ Ἐκφώνησις 
 Ὅτι ηὐλόγηταί σου… 
Ἡ Ὑπακοή.Ἦχος πλ. δ’. 

Αἱ Μυροφόροι τοῦ Ζωοδότου 
ἐπιστᾶσαι τῶ μνήματι, τὸν Δε-
σπότην ἐζήτουν, ἐν νεκροῖς τὸν 
ἀθάνατον, καὶ χαρὰς εὐαγγέλια, ἐκ 
τοῦ, Ἀγγέλου δεξάμεναι, τοὶς Ἀπο-
στόλοις ἐμήνυον. Ὅτι ἀνέστη Χρι-
στὸς ὁ Θεός, παρέχων τῶ κόσμω τὸ 
μέγα ἔλεος. 

ΑΝΑΒΑΘΜΟΙ 

Ἀντίφωνον Α´ 
Ἐκ νεότητός μου ὁ ἐχθρὸς μὲ 

πειράζει, ταὶς ἡδοναὶς φλέγει 
με, ἐγὼ δὲ πεποιθώς, ἐν σοὶ 
Κύριε τροποῦμαι τοῦτον.  

Οἱ μισοῦντες Σιών, γενηθήτω-
σαν δή, πρὶν ἐκσπασθῆναι ὡς 
χόρτος, συγκόψει γὰρ Χριστός, 
αὐχένας αὐτῶν, τομὴ βασάνων.  

Δόξα Πατρί… Καὶ νῦν… 
Ἁγίῳ Πνεύματι, τὸ ζὴν τὰ 

πάντα, φῶς ἐκ φωτός, Θεὸς μέγας, 
σὺν Πατρὶ ὑμνοῦμεν αὐτὸ καὶ τῶ 
Λόγῳ. 

Ἀντίφωνον Β´ 
Ἡ καρδία μου τῶ φόβω σου 

σκεπέσθω, ταπεινοφρονοῦσα, μὴ 
ὑψωθεῖσα ἀποπέση, ἐκ σοῦ Πανοι-
κτίρμον.  

Ἐπὶ τὸν Κύριον ὁ ἐσχηκὼς 
ἐλπίδα, οὐ δείσει τότε, ὅτε πυρὶ τὰ 
πάντα κρινεῖ καὶ κολάσει. 

Δόξα Πατρί…Καὶ νῦν… 
Ἁγίῳ Πνεύματι, πᾷς τὶς θεῖος 

βλέπει καὶ προλέγει, τερατουργεῖ 
ὕψιστα, ἐν τρισὶν ἕνα Θεὸν μέλπων, 
εἰ γὰρ καὶ τριλαμπεῖ, μοναρχεῖ τὸ 
θεῖον. 

Ἀντίφωνον Γ´ 
Ἐκέκραξά σοὶ Κύριε, πρόσχες, 

κλίνόν μοὶ τὸ οὖς σου βοῶντι, καὶ 
κάθαρον πρὶν ἄρης με, ἀπὸ τῶν 
ἐνθένδε.  

Ἐπὶ τὴν μητέρα αὐτοῦ γήν, 
δύνων πᾷς αὖθις ἀναλύσει, τοῦ λα-
βεῖν βασάνους, ἢ γέρα τῶν βεβιω-
μένων.  

Δόξα Πατρί…Καὶ νῦν… 
Ἁγίῳ Πνεύματι, θεολογία μονὰς 

τρισαγία ὁ Πατὴρ γὰρ ἄναρχος, ἐξ 

οὗ ἔφυ ὁ Υἱὸς ἀχρόνως, καὶ τὸ 
Πνεῦμα σύμμορφον, σύνθρονον, ἐκ 
Πατρὸς συνεκλάμψαν. 

Ἀντίφωνον Δ´ 
Ἰδοὺ δὴ τί καλόν, ἢ τί τερπνόν, 

ἀλλ’ ἢ τὸ κατοικεῖν ἀδελφοὺς ἅμα; 
ἐν τούτῳ γὰρ Κύριος, ἐπηγγείλατο 
ζωὴν αἰωνίαν. 

Τοῦ ἐνδύματος αὐτοῦ, ὁ τὰ 
κρίνα τοῦ ἀγροῦ κοσμῶν, κελεύει 
μὴ δεῖν φροντίζειν. 

Δόξα Πατρί…Καὶ νῦν… 
Ἁγίῳ Πνεύματι, ἑνοειδεῖ αἰτίᾳ, 

πάντα ἔχεται εἰρηνοβραβεύτως΄ 
Θεὸς τοῦτο γὰρ ἐστι, Πατρί τε καὶ 
Υἱῷ, ὁμοούσιον κυρίως. 

Προκείμενον 
Βασιλεύσει Κύριος εἰς τὸν 

αἰῶνα, ὁ Θεός σου Σιών, εἰς γενεὰν 
καὶ γενεάν. 

Βασιλεύσει Κύριος εἰς τὸν 
αἰῶνα, ὁ Θεός σου Σιών, εἰς γενεὰν 
καὶ γενεάν. 

Στίχ. Αἴνει ἡ ψυχή μου τὸν 
Κύριον. 

Βασιλεύσει Κύριος εἰς τὸν 
αἰῶνα, ὁ Θεός σου Σιών, εἰς γενεὰν 
καὶ γενεάν. 

 
Ἡ Τάξις τοῦ Ἑωθινοῦ Εὐαγγελίου 

Ἦχος β΄. 
Πᾶσα πνοὴ αἰνεσάτω τὸν Κύριον. 
Πᾶσα πνοὴ αἰνεσάτω τὸν Κύριον. 
Στίχ, Αἰνεῖτε τὸν Θεὸν ἐν τοῖς 

ἁγίοις αὐτοῦ, αἰνεῖτε αὐτὸν ἐν στε-
ρεώματι τῆς δυνάμεως αὐτοῦ. 

Αἰνεσάτω πνοὴ, πᾶσα τὸν 
Κύριον. 

ΕΩΘΙΝΟΝ  
Τῷ  

Δόξα σοι, Κύριε, δόξα σοι. 
Ὁ Προεστὼς ἢ ὁ Ἀναγνώστης: 

Ἀνάστασιν Χριστοῦ θεασάμε-
νοι, προσκυνήσωμεν Ἅγιον, 
Κύριον, Ἰησοῦν τὸν μόνον ἀναμάρ-
τητον. Τὸν Σταυρόν σου, Χριστέ, 
προσκυνοῦμεν, καὶ τὴν ἁγίαν σου 
Ἀνάστασιν ὑμνοῦμεν καὶ δοξάζο-
μεν. Σὺ γὰρ εἶ Θεὸς ἡμῶν, ἐκτὸς 
σοῦ ἄλλον οὐκ οἴδαμεν, τὸ ὄνομά 
σου ὀνομάζομεν. Δεῦτε πάντες οἱ 
πιστοί, προσκυνήσωμεν τὴν τοῦ 
Χριστοῦ ἁγίαν Ἀνάστασιν, ἰδοὺ 
γὰρ ἦλθε διὰ τοῦ Σταυροῦ, χαρὰ 
ἐν ὅλῳ τῷ κόσμῳ. Διὰ παντὸς 
εὐλογοῦντες τὸν Κύριον, ὑμνοῦμεν 
τὴν Ἀνάστασιν αὐτοῦ. Σταυρὸν 
γὰρ ὑπομείνας δι’ ἡμᾶς, θανάτῳ 
θάνατον ὤλεσεν. 

Καὶ εὐθὺς ὁ Ν’ Ψαλμὸς εἰς ἦχον β’ 
Ἐλέησόν με ὁ Θεὸς κατὰ τὸ 

μέγα ἔλεός σου καὶ κατὰ τὸ 
πλῆθος των οἰκτιρμῶν σου ἐξάλει-
ψον τὸ ἀνόμημά μου. 

Ἐπὶ πλεῖον πλῦνόν με ἀπὸ τῆς 
ἀνομίας μου καὶ ἀπὸ τῆς ἁμαρτίας 
μου καθάρισόν με. 

Ὅτι τὴν ἀνομίαν μου ἐγὼ 
γινώσκω καὶ ἡ ἁμαρτία μου 
ἐνώπιόν μου ἐστὶ διὰ παντὸς. 

Σοὶ μόνῳ ἥμαρτον καὶ τὸ πο-
νηρὸν ἐνώπιόν σου ἐποίησα ὅπως 
ἂν δικαιωθῇς ἐν τοῖς λόγοις σου 
καὶ νικήσῃς ἐν τῷ κρίνεσθαί σε. 

Ἰδοὺ γὰρ ἐν ἀνομίαις συ-
νελήφθην καὶ ἐν ἁμαρτίαις 
ἐκίσσησέ με ἡ μήτηρ μου. 

Ἰδοὺ γὰρ ἀλήθειαν ἠγάπησας τὰ 
ἄδηλα καὶ τὰ κρύφια τῆς σοφίας 
σου ἐδήλωσάς μοι. 

Ῥαντιεῖς με ὑσσώπῳ καὶ καθα-
ρισθήσομαι πλυνεῖς με καὶ ὑπὲρ 
χιόνα λευκανθήσομαι. 

Ἀκουτιεῖς μοι ἀγαλλίασιν καὶ 
εὐφροσύνην ἀγαλλιάσονται ὀστέα 
τεταπεινωμένα. 

Ἀπόστρεψον τὸ πρόσωπόν σου 
ἀπὸ τῶν ἁμαρτιῶν μου καὶ πάσας 
τὰς ἀνομίας μου ἐξάλειψον. 

Καρδίαν καθαρὰν κτίσον ἐν ἐμοὶ 
ὁ Θεὸς καὶ πνεῦμα εὐθὲς ἐγκαίνι-
σον ἐν τοῖς ἐγκάτοις μου. 

Μὴ ἀποῤῥίψῃς με ἀπὸ τοῦ 
προσώπου σου καὶ τὸ Πνεῦμα σου 
τὸ ἅγιον μὴ ἀντανέλῃς ἀπ’ ἐμοῦ. 

Ἀπόδος μοι τὴν ἀγαλλίασιν τοῦ 
σωτηρίου σου καὶ πνεύματι ἡγεμο-
νικῷ στήριξόν με. 

Διδάξω ἀνόμους τὰς ὁδούς σου 
καὶ ἀσεβεῖς ἐπὶ σὲ ἐπιστρέψουσιν. 

Ῥῦσαί με ἐξ αἱμάτων ὁ Θεὸς, ὁ 
Θεὸς τῆς σωτηρίας μου, ἀγαλ-
λιάσεται ἡ γλῶσσά μου τὴν δικαι-
οσύνην σου. 

Κύριε, τὰ χείλη μου ἀνοίξεις, καὶ 
τὸ στόμα μου ἀναγγελεῖ τὴν 
αἴνεσίν σου. 

Ὅτι εἰ ἠθέλησας θυσίαν ἔδωκα 
ἂν ὁλοκαυτώματα οὐκ εὐδοκήσεις. 

Θυσία τῷ Θεῷ, πνεῦμα συντε-
τριμμένον΄ καρδίαν συντετριμ-
μένην καὶ τεταπεινωμένην ὁ Θεὸς 
οὐκ ἐξουδενώσει. 

Ἀγάθυνον, Κύριε, ἐν τῇ εὐδοκίᾳ 
σου τὴν Σιὼν, καὶ οἰκοδομηθήτω 
τὰ τείχη Ἱερουσαλήμ. 

Τότε εὐδοκήσεις θυσίαν δικαι-
οσύνης ἀναφορὰν καὶ ὁλοκαυ-
τώματα. 

 Τότε ἀνοίσουσιν ἐπὶ τὸ θυσια-
στήριόν σου μόσχους, καὶ ἐλέησόν 
με ὁ Θεός. 

Δόξα Πατρὶ… Ἦχος β’ 
Ταῖς τῶν Ἀποστόλων, πρε-

σβείαις Ἐλεῆμον, ἐξάλειψον τὰ 
πλήθη, τῶν ἐμῶν ἐγκλημάτων. 

Καὶ νῦν… 
Ταῖς τῆς Θεοτόκου, πρεσβείαις 

Ἐλεῆμον, ἐξάλειψον τὰ πλήθη, τῶν 
ἐμῶν ἐγκλημάτων.   

Στίχ. Ἐλέησόν με, ὁ Θεός, κατὰ 
τὸ μέγα ἔλεός σου, καὶ κατὰ τὸ 
πλῆθος τῶν οἰκτιρμῶν σου ἐξάλει-
ψον τὸ ἀνόμημά μου. 

Πεντηκοστάριον. Ἦχος ὁ αὐτὸς 
Ἀναστὰς ὁ Ἰησοῦς ἀπὸ τοῦ 

τάφου, καθὼς προεῖπεν, ἔδωκεν 
ἡμῖν, τὴν αἰώνιον ζωὴν καὶ μέγα 
ἔλεος. 

Σῶσον ὁ Θεὸς τὸν λαὸν σου… 
Κύριε, ἐλέησον. Κύριε, ἐλέησον. 

Κύριε, ἐλέησον.(δ΄) 
Ἐλέει καὶ οἰκτιρμοῖς… 

ΚΑΝΟΝΕΣ 
ὁ Ἀναστάσιμος εἰς δ´ 

ᾨδὴ α΄.  
Ἦχος      .Ὁ Εἱρμός. 

Ἦχος πλ. δ΄.  Ὁ Εἱρμός. 
Ἁρματηλάτην Φαραὼ ἐβύθισε, 

τερατουργοῦσα ποτέ, Μωσαϊκὴ 
ῥάβδος, σταυροτύπως πλήξασα, 
καὶ διελοῦσα θάλασσαν, Ἰσραὴλ δὲ 
φυγάδα, πεζὸν ὁδίτην διέσωσεν, 
ᾆσμα τῷ Θεῷ ἀναμέλποντα. 

Στίχ. Δόξα τῇ ἁγίᾳ ἀναστάσει 
σου, Κύριε. 

Τὴν παντοδύναμον Χριστοῦ 
θεότητα, πῶς μὴ θαυμάσωμεν, ἐκ 
μὲν παθῶν πᾶσι, τοῖς πιστοῖς 

ἀπάθειαν, καὶ ἀφθαρσίαν βλύζου-
σαν, ἐκ πλευρᾶς δὲ ἁγίας, πηγὴν 
ἀθάνατον στάζουσαν, καὶ ζωὴν ἐκ 
τάφου ἀΐδιον. 

Στίχ. Δόξα τῇ ἁγίᾳ ἀναστάσει 
σου, Κύριε. 

Ὡς εὐπρεπὴς ταῖς Γυναιξὶν ὁ 
Ἄγγελος, νῦν ἐμπεφάνισται, καὶ 
τηλαυγῆ φέρων, τῆς ἐμφύτου 
σύμβολα, ἀΰλου καθαρότητος, τῇ 
μορφῇ δὲ μηνύων, τὸ φέγγος τῆς 
ἀναστάσεως, κράζει· Ἐξηγέρθη ὁ 
Κύριος. 

Στίχ. Ὑπεραγία Θεοτόκε, 
σῶσον ἡμᾶς.        Θεοτοκίον 

Δεδοξασμένα περὶ σοῦ λελάλη-
νται, ἐν γενεαῖς γενεῶν, ἡ τὸν Θεὸν 
Λόγον, ἐν γαστρὶ χωρήσασα, ἁγνὴ 
δὲ διαμείνασα, Θεοτόκε Παρθένε, 
διό σε πάντες γεραίρομεν, τὴν 
μετὰ Θεὸν προστασίαν ἡμῶν 

Ὁ Κανὼν τοῦ Ἱερομάρτυρος,  
ᾨδὴ α'Ἦχος δ'.Θαλάσσης τὸ ἐρυθραῖον  
Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 
Ἰθύνας πρὸς ἀρετὴν τὸν βίον 

μου, φωτὶ καταύγασον, τῆς ἐνοι-
κούσης χάριτος ἐν σοί, Θεοφόρε 
Ἰγνάτιε, καὶ τῶν παθῶν τὴν σύγχυ-
σιν, ταῖς σαῖς πρεσβείαις δια-
σκέδασον. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Γῆ ὥσπερ γονιμωτάτη πέφηνας, 
ἑκατοστεύοντα, καρποφορῶν τὸν 
σπόρον τῷ Χριστῷ, Θεοφόρε 
Ἰγνάτιε, τῷ τὰς ψυχὰς ἀρδεύοντι, 
τῇ ἐπομβρίᾳ τῇ τοῦ Πνεύματος. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Νοήσας προγνωστικῇ δυνάμει 
σου, τὸ εὐγενὲς τῆς ψυχῆς, ὁ τοῦ 
παντὸς Δεσπότης καὶ Θεός, Θεο-
φόρε Ἰγνάτιε, μαρμαρυγαῖς τοῦ 
Πνεύματος, θεοφεγγέσι κα-
τελάμπρυνεν. 

Δόξα... 
Ἀκτῖσι τοῦ νοητοῦ λαμπόμενος, 

Ἡλίου πάνσοφε, Ἀνατολῆς ἐξώρ-
μησας λαμπρῶς, αἰσθητὸς ὥσπερ 
ἥλιος, τὸ ζοφερὸν τῆς Δύσεως, πε-
ριαυγάζων τῷ κηρύγματι. 

Καὶ νῦν... Θεοτοκίον 
Τριάδος τῆς ὑπερθέου Πάνα-

γνε, τὸν ἕνα τέτοκας, ἐκ σοῦ σαρκὶ 
φανέντα καθ᾽ ἡμᾶς, εὐδοκίᾳ Γεν-
νήτορος, καὶ συνεργείᾳ Πνεύματος, 
τοῦ παναγίου Θεονύμφευτε. 

ᾨδὴ γ’.  
Ἦχος πλ. δ’. Ὁ Εἱρμός. 

Ὁ στερεώσας κατ’ ἀρχάς, τοὺς 
οὐρανοὺς ἐν συνέσει, καὶ τὴν γῆν 
ἐπὶ ὑδάτων ἑδράσας, ἐν τῇ πέτρᾳ 
με Χριστέ, τῶν ἐντολῶν σου 
στήριξον, ὅτι οὐκ ἔστι πλήν σου, 
ἅγιος μόνε Φιλάνθρωπε. 

Στίχ. Δόξα τῇ ἁγίᾳ ἀναστάσει 
σου, Κύριε. 

Κατακριθέντα τὸν Ἀδάμ, τῇ 
γεύσει τῆς ἁμαρτίας, τῆς σαρκός 
σου τὸ σωτήριον πάθος, ἐδικαίωσε 
Χριστέ, αὐτὸς γὰρ οὐχ ὑπεύθυνος, 
τῇ τοῦ θανάτου πείρᾳ, πέφηνας ὁ 
ἀναμάρτητος. 

Στίχ. Δόξα τῇ ἁγίᾳ ἀναστάσει 
σου, Κύριε. 

Τῆς ἀναστάσεως τὸ φῶς, 
ἐξέλαμψε τοῖς ἐν σκότει, τοῦ 
θανάτου καὶ σκιᾷ καθημένοις, ὁ 
Θεός μου Ἰησοῦς, καὶ τῇ αὐτοῦ 

θεότητι, τὸν ἰσχυρὸν δεσμεύσας, 
τούτου τὰ σκεύη διήρπασε. 

Στίχ. Ὑπεραγία Θεοτόκε, σῶσον 
ἡμᾶς.         Θεοτοκίον 

Τῶν Χερουβεὶμ καὶ Σεραφείμ, 
ἐδείχθης ὑψηλοτέρα, Θεοτόκε, σὺ 
γὰρ μόνη ἐδέξω, τὸν ἀχώρητον 
Θεόν, ἐν σῇ γαστρὶ ἀμόλυντε, διὸ 
πιστοί σε πάντες, ὕμνοις ἀεὶ μα-
καρίζομεν. 

Κανών α', ᾨδὴ γ', 
 τοῦ Ἱερομάρτυρος 

Ἦχος δ'.  Εὐφραίνεται ἐπὶ σοί,  
Στίχ. Ἅγιε τοῦ Θεοῦ, πρέσβευε 

ὑπὲρ  ἡμῶν. 
Ἰάτρευσόν μου τὸν νοῦν, κεκα-

κωμένον τοῖς δεινοῖς πάθεσι, τοῖς 
τῆς σαρκὸς Ἰγνάτιε, Μάρτυς τοῦ 
Χριστοῦ παναοίδιμε. 

Στίχ. Ἅγιε τοῦ Θεοῦ, πρέσβευε 
ὑπὲρ  ἡμῶν. 

Ὁμόφρονά σε Χριστός, τῶν 
Ἀποστόλων εὖ εἰδὼς τέθεικε, θείῳ 
φωτὶ λάμποντα, ἐν ταῖς Ἐκκλη-
σίαις διδάσκαλον. 

Δόξα... 
Νεκρούμενον διὰ σέ, τὸν Ζω-

οδότην καθορῶν ἔδραμες, τὸν δι᾿ 
αὐτὸν θάνατον, πόθῳ ὑποστῆναι 
Ἰγνάτιε. 

Καὶ νῦν... Θεοτοκίον 
Τὸν Λόγον τὸν τοῦ Πατρός, 

προκαθαρθεῖσα ὦ Σεμνὴ Πνεύμα-
τι, τῆς λογικῆς φύσεως, ἐπ᾿ εὐερ-
γεσίᾳ γεγέννηκας.  

 Συναπτὴ μικρά καὶ ἡ Ἐκφώνησις 
Ὅτι σὺ εἶ ὁ Θεὸς ἡμῶν,… 

Κάθισμα 
Ἦχος γ'. Θείας πίστεως 

Θείῳ Πνεύματι πεφωτισμένος, 
θράσος τύραννον ἐν παρρησίᾳ, 
ποιμαντικῇ μεγαλοφρόνως κατῄ-
σχυνας· καὶ ἐκπεράσας τῆς πλάνης 
τὸ πέλαγος, πρὸς τὸν λιμένα τὸν 
θεῖον κατήντησας, Πάτερ Ὅσιε, 
Χριστὸν τὸν Θεὸν ἱκέτευε, δω-
ρήσασθαι ἡμῖν τὸ μέγα ἔλεος. 

Δόξα... Καὶ νῦν... Θεοτοκίον 
Θείας φύσεως οὐκ ἐχωρίσθη, 

σάρξ γενόμενος ἐν τῇ γαστρί σου, 
ἀλλὰ Θεὸς ἐνανθρωπήσας μεμένη-
κεν, ὁ μετὰ τόκον Παρθένον Μη-
τέρα σε, ὡς πρὸ τοῦ τόκου 
φυλάξας πανάμωμον, μόνος 
Κύριος. Αὐτὸν ἐκτενῶς ἱκέτευε, 
δωρήσασθαι ἡμῖν τὸ μέγα ἔλεος 

Μικρή Συναπτή 
Ἔτι καὶ ἔτι...  
Ὅτι Σὲ αἰνοῦσι πᾶσαι αἱ δυνά-

μεις….  
Ἀμήν. 

Κοντάκιον Ἀναστάσιμον. 
Ἦχος πλ. δ΄. 

Ὡς ἀπαρχὰς τῆς φύσεως. 
Ἐξαναστὰς τοῦ μνήματος, τοὺς 

τεθνεῶτας ἤγειρας, καὶ τὸν Ἀδὰμ 
ἀνέστησας, καὶ ἡ Εὔα χορεύει ἐν 
τῇ σῇ Ἀναστάσει, καὶ κόσμου τὰ 
πέρατα πανηγυρίζουσι, τῇ ἐκ νε-
κρῶν ἐγέρσει σου Πολυέλεε. 

Ὁ Οἶκος 
Τὰ τοῦ ᾅδου σκυλεύσας βα-

σίλεια, καὶ νεκροὺς ἀναστήσας 
Μακρόθυμε, Γυναιξὶ Μυροφόροις 
συνήντησας, ἀντὶ λύπης, χαρὰν κο-
μισάμενος, καὶ Ἀποστόλοις σου 
ἐμήνυσας τὰ τῆς νίκης σύμβολα, 
Σωτήρ μου ζωοδότα, καὶ τὴν κτίσιν 
ἐφώτισας φιλάνθρωπε· διὰ τοῦτο 

καὶ κόσμος συγχαίρει, τῇ ἐκ νε-
κρῶν ἐγέρσει σου πολυέλεε. 

Σ υ ν α ξ ά ρ ι ο ν 
Τῇ ΚΘ' τοῦ αὐτοῦ μηνός, Ἡ 

Ἀνακομιδὴ τῶν Λειψάνων τοῦ 
Ἁγίου Ἱερομάρτυρος Ἰγνατίου τοῦ 
Θεοφόρου. 

Στίχοι 
Χάρις λέουσιν Ἰγνάτιε παμ-

βόροις, 
Σοῦ σώματος λιποῦσι καὶ πι-

στοῖς μέρος. 
Τῇ ἐνάτῃ ἐπάνοδος Ἰγνατίῳ 

εἰκάδι τύχθη. 
Τῇ αὐτῇ ἡμέρᾳ, Μνήμη τῶν 

Ἁγίων ἑπτὰ Μαρτύρων, τῶν ἐν Σα-
μοσάτοις τελειωθέντων, Φιλοθέου, 
Ὑπερεχίου, Ἀβίββου Ἰουλιανοῦ, 
Ῥωμανοῦ, Ἰακώβου καὶ Παρη-
γορίου. 

Στίχοι 
Ὑπὲρ προσηλωθέντος ἐν Σταυρῷ 

Λόγου, 
Ἑπτὰ προσηλώθησαν Ἀθλητῶν 

κάραι. 
Τῇ αὐτῇ ἡμέρᾳ, Μνήμη τῶν 

Ἁγίων Μαρτύρων Σιλουανοῦ Ἐπι-
σκόπου, Λουκᾶ Διακόνου, καὶ 
Μωκίου Ἀναγνώστου. 

Στίχοι 
Σιλουανὸς Λουκᾶς τε σὺν 

Μωκίῳ, 
Ἤμβλυναν ὁρμὰς καὶ λεόντων 

ἀγρίων. 
Τῇ αὐτῇ ἡμέρᾳ, Μνήμη τῶν 

Ἁγίων Μαρτύρων Σαρβήλου καὶ 
Βεβαίας τῆς ἀδελφῆς αὐτοῦ, τῶν 
ἐν Ἐδέσσῃ παθόντων. 

Τῇ αὐτῇ ἡμέρᾳ, Μνήμη τοῦ 
Ἁγίου Ἱερομάρτυρος Βαρσιμαίου, 

Ἐπισκόπου Ἐδέσσης. 
Στίχοι 

Δοὺς τὴν βαρεῖαν σάρκα γῇ Βαρ-
σιμαῖος, 

Σύνεστι βαστάσασιν ἡμέρας 
βάρος. 

Τῇ αὐτῇ ἡμέρᾳ, Μνήμη τοῦ 
Ὁσίου Πατρὸς ἡμῶν Ἀφραάτου. 

Στίχοι 
Ὁ σάρκα καὶ ζῶν νεκρὸς ὢν 

Ἀφραάτης, 
Αἰωνίως ζῇ, καὶ νεκρὸς φανεἰς 

ἄπνους. 
Ταῖς αὐτῶν ἁγίαις πρεσβείαις, 

ὁ Θεός, ἐλέησον ἡμᾶς. Ἀμήν. 
ΚΑΤΑΒΑΣΙΑΙ 

Ὠδὴ α’.  Ἦχος γ΄. 
Χέρσον ἀβυσσοτόκον πέδον ἥλιος, 
ἐπεπόλευσέ ποτε, ὡσεὶ τεῖχος γὰρ 
ἐπάγη, ἑκατέρωθεν ὕδωρ, λαῷ πε-
ζοποντοποροῦντι, καὶ θεαρέ-στως 
μέλποντι. ᾌσωμεν τῷ Κυρίῳ, 
ἐνδόξως γὰρ δεδόξασται.  

Ὠδὴ γ΄. 
Τὸ στερέωμα, τῶν ἐπὶ σοὶ πε-
ποιθότων, στερέωσον Κύριε τὴν 
Ἐκκλησίαν, ἣν ἐκτήσω,... ὁ α’ χορός… 
τῷ τιμίῳ σου αἵματι.  

Ὠδὴ δ΄. 
Ἐκάλυψεν οὐρανούς, ἡ ἀρετή σου 
Χριστέ, τῆς κιβωτοῦ γὰρ προελ-
θών,τοῦ ἁγιάσματός σου, τῆς 
ἀφθόρου Μητρός, ἐν τῷ ναῷ τῆς 
δόξης σου, ὤφθης ὡς βρέφος, 
ἀγκαλοφορούμενος, καὶ ἐπληρώθη 
τὰ πάντα τῆς σῆς αἰνέσεως.  

Ὠδὴ ε΄. 
Ὡς εἶδεν Ἡσαΐας συμβολικῶς, ἐν 
θρόνῳ ἐπῃρμένῳ Θεόν, ὑπ' 
Ἀγγέλων δόξης δορυφορούμενον, 

ὢ τάλας! ἐβόα, ἐγώ, πρὸ γὰρ εἶδον 
σωματούμενον Θεόν, φωτὸς ἀνε-
σπέρου, καὶ εἰρήνης δεσπόζοντα.   

Ὠδὴ ς΄. 
Ἐβόησέ σοι, ἰδὼν ὁ Πρέσβυς, τοῖς 
ὀφθαλμοῖς τὸ σωτήριον, ὃ λαοῖς 
ἐπέστη. Ἐκ Θεοῦ Χριστὲ σὺ Θεός 
μου.  

 Ὠδὴ ζ΄. 
Σὲ τὸν ἐν πυρὶ δροσίσαντα, 
Παῖδας θεολογήσαντας, καὶ Παρ-
θένῳ, ἀκηράτῳ, ἐνοικήσαντα, Θεὸν 
Λόγον ὑμνοῦμεν, εὐσεβῶς 
μελῳδοῦντες. Εὐλογητὸς ὁ Θεός, ὁ 
τῶν Πατέρων ἡμῶν.  

 Ὠδὴ η΄. 
Αἰνοῦμεν, εὐλογοῦμεν καὶ προ-

σκυνοῦμεν τὸν Κύριον. 
Ἀστέκτῳ πυρὶ ἑνωθέντες, οἱ θε-

οσεβείας προεστῶτες Νεανίαι, τῇ 
φλογὶ δὲ μὴ λωβηθέντες, θεῖον 
ὕμνον ἔμελπον. Εὐλογεῖτε πάντα 
τὰ ἔργα Κυρίου τὸν Κύριον. καὶ 
ὑπερυψοῦτε, εἰς πάντας τοὺς 
αἰῶνας. 

Τὴν Θεοτόκον καὶ μητέρα τοῦ 
φωτὸς… 

ΤΙΜΙΩΤΕΡΑ 
 (Ἦχος γ’) 

Στίχ. Μεγαλύνει ἡ ψυχή μου τὸν 
Κύριον, καὶ ἠγαλλίασε τὸ πνεῦμά 
μου ἐπὶ τῷ Θεῷ τῷ σωτῆρί μου. 

Τὴν Τιμιωτέραν τῶν Χερουβίμ, 
καὶ ἐνδοξοτέραν ἀσυγκρίτως τῶν 
Σεραφίμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Ὅτι ἐπέβλεψεν ἐπὶ τὴν τα-
πείνωσιν τῆς δούλης αὐτοῦ· ἰδοὺ 

γὰρ ἀπὸ τοῦ νῦν μακαριοῦσί με 
πᾶσαι αἱ γενεαί. 

Τὴν Τιμιωτέραν… 
Στίχ. Ὅτι ἐποίησέ μοι μεγαλεῖα 

ὁ Δυνατός, καὶ ἅγιον τὸ ὄνομα 
αὐτοῦ, καὶ τὸ ἔλεος αὐτοῦ εἰς γε-
νεὰν καὶ γενεὰν τοῖς φοβουμένοις 
αὐτόν. 

Τὴν Τιμιωτέραν τῶν Χερουβίμ, 
καὶ ἐνδοξοτέραν ἀσυγκρίτως τῶν 
Σεραφίμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Ἐποίησε κράτος ἐν 
βραχίονι αὐτοῦ, διεσκόρπισεν ὑπε-
ρηφάνους διανοίᾳ καρδίας αὐτῶν. 

Τὴν Τιμιωτέραν τῶν Χερουβίμ, 
καὶ ἐνδοξοτέραν ἀσυγκρίτως τῶν 
Σεραφίμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν. 

Στίχ. Καθεῖλε δυνάστας ἀπὸ 
θρόνων καὶ ὕψωσε ταπεινούς, 
πεινῶντας ἐνέπλησεν ἀγαθῶν καὶ 
πλουτοῦντας ἐξαπέστειλεν κενούς. 

Τὴν Τιμιωτέραν…  
Στίχ. Ἀντελάβετο ᾽Ισραὴλ παι-

δὸς αὐτοῦ, μνησθῆναι ἐλέους, κα-
θὼς ἐλάλησε πρὸς τοὺς πατέρας 
ἡμῶν, τῷ Ἀβραὰμ καὶ τῷ σπέρματι 
αὐτοῦ ἕως αἰῶνος. 

Τὴν Τιμιωτέραν… 
Καταβασία 

Ἦχος γ΄  Ὠδὴ θ΄. 
Θεοτόκε ἡ ἐλπίς, πάντων τῶν 

Χριστιανῶν, σκέπε φρούρει 
φύλαττε, τοὺς ἐλπίζοντας εἰς σέ. 
Ἐν νόμου, σκιᾷ καὶ γράμματι, 

τύπον κατίδωμεν οἱ πιστοί, πᾶν 
ἄρσεν τὸ τὴν μήτραν διανοῖγον, 

ἅγιον Θεῷ, διὸ πρωτότοκον Λόγον, 
Πατρὸς ἀνάρχου Υἱόν, πρωτοτο-
κούμενον Μητρί, ἀπειράνδρῳ, με-
γαλύνομεν.. 

Συναπτὴ μικρά καὶ ἡ Ἐκφώνησις 
Ὅτι σὲ αἰνοῦσι πᾶσαι αἱ δυνά-

μεις… 
ΕΞΑΠΟΣΤΕΙΛΑΡΙΑ 

Ἦχος β’. 
Ἅγιος Κύριος ὁ Θεὸς ἡμῶν. 
Ἅγιος Κύριος ὁ Θεὸς ἡμῶν. 
Ὑψοῦτε Κύριον τὸν Θεὸν ἡμῶν 

καὶ προσκυνεῖτε τῷ ὑποποδίῳ τῶν 
ποδῶν αὐτοῦ. 

Ὅτι ἅγιος ἐστι. 
ΕΞΑΠΟΣΤΕΙΛΑΡΙΟΝ ΙΑ', 

Ἦχος β΄,   
Τοῖς μαθηταίς συνέλθωμεν.» 

Μετὰ τὴν θείαν Ἔγερσιν, τρὶς 
τῷ Πέτρῳ, φιλεῖς με, πυθόμενος ὁ 
Κύριος τῶν ἰδίων προβάτων, προ-
βάλλεται ποιμενάρχην, ὃς ἰδὼν ὃν 
ἠγάπα, ὁ Ἰησοῦς ἑπόμενον, ἤρετο 
τὸν Δεσπότην. Οὗτος δὲ τί; Ἐὰν 
θέλω, ἔφησε, μένειν τοῦτον, ἕως 
καὶ πάλιν ἔρχομαι, τί πρὸς σὲ φίλε 
Πέτρε; 

Ἐξαποστειλάριον 
Ἦχος γ'.  Ὁ οὐρανὸν τοῖς ἄστροις  

Ὁ οὐρανὸν τοῖς ἄστροις, κατα-
κοσμήσας ὡς Θεός καὶ διὰ τῶν σῶν 
ἁγίων, πᾶσαν τὴν γῆν φωταγωγῶν, 
δημιουργὲ τῶν ἁπάντων, τοὺς ἀνυ-
μνοῦντάς σε σῷζε. 

Ἐξαποστειλάριον 
Ἦχος β'. Γυναῖκες ἀκουτίσθητε  

Τοὺς πόθῳ ἑορτάζοντας, τὴν 
σὴν φαιδρὰν ἐπάνοδον, Ἰγνάτιε 
Θεοφόρε, Ἱερομάρτυς παμμάκαρ 
λύτρωσαι πάσης θλίψεως, καὶ 

βλάβης τοῦ ἀλάστορος, διδοὺς 
πταισμάτων ἄφεσιν, ὡς εἰληφὼς 
ἐξουσίαν, παρὰ Χριστοῦ τοῦ Σω-
τῆρος. 

ΑΙΝΟΙ.  Ἦχος πλ. δ΄ 
Πᾶσα πνοὴ αἰνεσάτω τὸν Κύ-

ριον. Αἰνεῖτε τὸν Κύριον ἐκ τῶν 
οὐρανῶν· αἰνεῖτε αὐτὸν ἐν τοῖς 
ὑψίστοις. Σοὶ πρέπει ὕμνος τῷ 
Θεῷ. 

Αἰνεῖτε αὐτόν, πάντες οἱ Ἄγγε-
λοι αὐτοῦ· αἰνεῖτε αὐτόν, πᾶσαι αἱ 
δυνάμεις αὐτοῦ. Σοὶ πρέπει ὕμνος 
τῷ Θεῷ. 

Στιχηρὰ Ἀναστάσιμα δ΄. 
Στίχ. Τοῦ ποιῆσαι ἐν αὐτοῖς 

κρῖμα ἔγγραπτον· δόξα αὕτη ἔσται 
πᾶσι τοῖς ὁσίοις αὐτοῦ. 

Κύριε, εἰ καὶ κριτηρίῳ 
παρέστης, ὑπὸ Πιλάτου κρινόμε-
νος, ἀλλ’ οὐκ ἀπελείφθης τοῦ 
θρόνου, τῷ Πατρὶ συγκαθεζόμενος, 
καὶ ἀναστὰς ἐκ νεκρῶν, τὸν 
κόσμον ἠλευθέρωσας, ἐκ τῆς δου-
λείας τοῦ ἀλλοτρίου, ὡς οἰκτίρμων 
καὶ Φιλάνθρωπος. 

Στίχ. Αἰνεῖτε τὸν Θεὸν ἐν τοῖς 
Ἁγίοις αὐτοῦ, αἰνεῖτε αὐτὸν ἐν 
στερεώματι τῆς δυνάμεως αὐτοῦ. 

Κύριε, εἰ καὶ ὡς νεκρὸν ἐν μνη-
μείῳ, Ἰουδαῖοι σε κατέθεντο, ἀλλ’ 
ὡς Βασιλέα ὑπνοῦντα, στρατιῶταί 
σε ἐφύλαττον, καὶ ὡς ζωῆς θησαυ-
ρόν, σφραγῖδι ἐσφραγίσαντο, ἀλλὰ 
ἀνέστης καὶ παρέσχες, ἀφθαρσίαν 
ταῖς ψυχαῖς ἡμῶν. 

Στίχ. Αἰνεῖτε αὐτὸν ἐπὶ ταῖς δυ-
ναστείαις αὐτοῦ, αἰνεῖτε αὐτὸν 
κατὰ τὸ πλῆθος τῆς μεγαλωσύνης 
αὐτοῦ. 

Κύριε, ὅπλον κατὰ τοῦ δια-
βόλου, τὸν Σταυρόν σου ἡμῖν 
δέδωκας, φρίττει γὰρ καὶ τρέμει, 
μὴ φέρων καθορᾶν αὐτοῦ τὴν 
δύναμιν, ὅτι νεκροὺς ἀνιστᾷ καὶ 
θάνατον κατήργησε, διὰ τοῦτο 
προσκυνοῦμεν, τὴν ταφήν σου καὶ 
τὴν ἔγερσιν. 

Στίχ.  Αἰνεῖτε αὐτὸν ἐν ἤχῳ σάλ-
πιγγος, αἰνεῖτε αὐτὸν ἐν ψαλτηρίῳ 
καὶ κιθάρᾳ. 

Ὁ Ἄγγελός σου Κύριε, ὁ τὴν 
Ἀνάστασιν κηρύξας, τοὺς μὲν 
φύλακας ἐφόβησε, τὰ δὲ γύναια 
ἐφώνησε λέγων· Τί ζητεῖτε τὸν 
ζῶντα μετὰ τῶν νεκρῶν, ἀνέστη, 
Θεός ὢν, καὶ τῇ οἰκουμένῃ ζωὴν 
ἐδωρήσατο. 

 
 
 
Στίχ. Αἰνεῖτε αὐτὸν ἐν τυμπάνῳ 

καὶ χορῷ, αἰνεῖτε αὐτὸν ἐν χορδαῖς 
καὶ ὀργάνῳ 

Ἔπαθες διὰ σταυροῦ, ὁ ἀπαθὴς 
τῇ Θεότητι, ταφὴν κατεδέξω τριή-
μερον, ἵνα ἡμᾶς ἐλευθερώσῃς τῆς 
δουλείας τοῦ ἐχθροῦ, καὶ ἀθανατί-
σας, ζωοποιήσῃς ἡμᾶς Χριστὲ ὁ 
Θεός, διὰ τῆς Ἀναστάσεώς σου φι-
λάνθρωπε.  

Στίχ. Αἰνεῖτε αὐτὸν ἐν κυμβά-
λοις εὐήχοις, αἰνεῖτε αὐτὸν ἐν κυμ-
βάλοις ἀλαλαγμοῦ. Πᾶσα πνοὴ 
αἰνεσάτω τὸν Κύριον. 

Προσκυνῶ καὶ δοξάζω, καὶ ἀνυ-
μνῶ Χριστέ, τὴν σὴν ἐκ τάφου 
Ἀνάστασιν, δι’ ἧς ἠλευθέρωσας 
ἡμᾶς, ἐκ τῶν τοῦ ᾍδου ἀλύτων δε-
σμῶν, καὶ ἐδωρήσω τῷ κόσμῳ ὡς 

Θεὸς ζωὴν αἰώνιον, καὶ τὸ μέγα 
ἔλεος.  

Ἀνάστηθι, Κύριε, ὁ Θεός μου, 
ὑψωθήτω ἡ χείρ σου, μὴ ἐπιλάθῃ 
τῶν πενήτων σου εἰς τέλος. 

Τὸ ζωοδόχον σου μνῆμα, φρου-
ροῦντες παράνομοι, σὺν τῇ κου-
στωδίᾳ ἐσφραγίσαντο τοῦτο, σὺ δὲ 
ὡς ἀθάνατος Θεὸς καὶ παντοδύνα-
μος, ἀνέστης τριήμερος. 

Ἐξομολογήσομαί σοι, Κύριε, ἐν 
ὅλῃ καρδίᾳ μου, διηγήσομαι πάντα 
τὰ θαυμάσιά σου. 

Πορευθέντος σου ἐν πύλαις 
ᾍδου Κύριε, καὶ ταύτας συντρίψα-
ντος, ὁ αἰχμάλωτος οὕτως ἐβόα· 
Τίς ἐστιν οὗτος, ὅτι οὐ καταδικά-
ζεται ἐν τοῖς κατωτάτοις τῆς γῆς, 
ἀλλὰ καὶ ὡς σκηνὴν κατέλυσε τοῦ 
θανάτου τὸ δεσμωτήριον; ἐδεξά-
μην αὐτὸν ὡς θνητόν, καὶ τρέμω ὡς 
Θεόν. Παντοδύναμε Σωτὴρ ἐλέη-
σον ἡμᾶς. 

ΕΩΘΙΝΟΝ ΙΑ'  

Ἦχος πλ. α΄'  

Δόξα Πατρὶ καὶ Υἱῷ καὶ Ἁγίω 
Πνεύματι. 

Φανερῶν σεαυτόν, τοῖς Μαθη-
ταῖς σου Σωτὴρ μετὰ τὴν Ἀνάστα-
σιν, Σίμωνι δέδωκας τὴν τῶν προ-
βάτων νομήν, εἰς ἀγάπης ἀντέκτι-
σιν, τὴν τοῦ ποιμένειν φροντίδα 
αἰτῶν. Διὸ καὶ ἔλεγε· Εἰ φιλεῖς με 
Πέτρε, ποίμαινε τὰ ἀρνία μου, ποί-
μαινε τὰ πρόβατά μου. Ὁ δὲ 
εὐθέως ἐνδεικνήμενος τὸ φιλό-
στοργον, περὶ τοῦ ἄλλου Μαθητοῦ 
ἐπυνθάνετο. Ὧν ταῖς πρεσβείαις 

Ἕτερα Στιχηρά Ἀνατολικά. 
Ἦχος πλ. δ΄ 

Χριστέ, τὴν ποίμνην σου διαφύ-
λαττε, ἐκ λύκων λυμαινομένων 
αὐτήν 

Καὶ νῦν… ἦχος β΄ 
Ὑπερευλογημένη ὑπάρχεις, Θε-

οτόκε Παρθένε, διὰ γὰρ τοῦ ἐκ σοῦ 
σαρκωθέντος, ὁ ᾍδης ἠχμαλώτι-
σται, ὁ Ἀδὰμ ἀνακέκληται, ἡ κα-
τάρα νενέκρωται, ἡ Εὔα ἠλευθέρω-
ται, ὁ θάνατος τεθανάτωται, καὶ 
ἡμεῖς ἐζωοποιήθημεν, διὸ ἀνυ-
μνοῦντες βοῶμεν. Εὐλογητὸς Χρι-
στὸς ὁ Θεὸς ἡμῶν, ὁ οὕτως εὐδο-
κήσας, δόξα σοι. 

Δοξολογία Μεγάλη 
εἰς ἦχον πλ.δ΄ 

Δόξα σοι τῷ δείξαντι τὸ φῶς. 
Δόξα ἐν ὑψίστοις Θεῷ, καὶ ἐπὶ γῆς 
εἰρήνη, ἐν ἀνθρώποις εὐδοκία. 

Ὑμνοῦμέν σε, εὐλογοῦμέν σε, 
προσκυνοῦμέν σε, δοξολογοῦμέν 
σε, εὐχαριστοῦμέν σοι, διὰ τὴν 
μεγάλην σου δόξαν. 

Κύριε βασιλεῦ, ἐπουράνιε Θεέ, 
Πάτερ παντοκράτορ, Κύριε Υἱὲ μο-
νογενές, Ἰησοῦ Χριστέ, καὶ Ἅγιον 
Πνεῦμα. 

Κύριε ὁ Θεός, ὁ ἀμνὸς τοῦ Θεοῦ, 
ὁ Υἱὸς τοῦ Πατρός, ὁ αἴρων τὴν 
ἁμαρτίαν τοῦ κόσμου, ἐλέησον 
ἡμᾶς, ὁ αἴρων τὰς ἁμαρτίας τοῦ 
κόσμου. 

Πρόσδεξαι τὴν δέησιν ἡμῶν, ὁ 
καθήμενος ἐν δεξιᾷ τοῦ Πατρός, 
καὶ ἐλέησον ἡμᾶς. 

Ὅτι σὺ εἶ μόνος Ἅγιος, σὺ εἶ 
μόνος Κύριος, Ἰησοῦς Χριστός, εἰς 
δόξαν Θεοῦ Πατρός. Ἀμήν. 

Καθ’ ἑκάστην ἡμέραν εὐλογήσω 
σε, καὶ αἰνέσω τὸ ὄνομά σου εἰς 

τὸν αἰῶνα, καὶ εἰς τὸν αἰῶνα τοῦ 
αἰῶνος. 

Καταξίωσον, Κύριε, ἐν τῇ ἡμέρᾳ 
ταύτῃ, ἀναμαρτήτους φυλαχθῆναι 
ἡμᾶς. 

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν. 

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Εὐλογητὸς εἶ, Κύριε, δίδαξόν με 
τὰ δικαιώματά σου. 

Κύριε, καταφυγὴ ἐγενήθης ἡμῖν, 
ἐν γενεᾷ καὶ γενεᾷ. Ἐγὼ εἶπα΄ 
Κύριε, ἐλέησόν με, ἴασαι τὴν ψυχήν 
μου, ὅτι ἥμαρτόν σοι. 

Κύριε, πρὸς σὲ κατέφυγον, 
δίδαξόν με τοῦ ποιεῖν τὸ θέλημά 
σου, ὅτι σὺ εἶ ὁ Θεός μου. 

Ὅτι παρὰ σοὶ πηγὴ ζωῆς, ἐν τῷ 
φωτί σου ὀψόμεθα φῶς. 

Παράτεινον τὸ ἔλεός σου τοῖς 
γινώσκουσί σε. 

 Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Ἅγιος ὁ Θεός, Ἅγιος Ἰσχυρός, 
Ἅγιος Ἀθάνατος, ἐλέησον ἡμᾶς. 

Δόξα Πατρὶ καὶ Υἱῷ καὶ ἁγίῳ 
Πνεύματι. 

Καὶ νῦν καὶ ἀεὶ καὶ εἰς τοὺς 
αἰῶνας τῶν αἰώνων. Ἀμήν. 

Ἅγιος Ἀθάνατος, ἐλέησον ἡμᾶς. 
Ἅγιος ὁ Θεός,  

Ἅγιος Ἰσχυρός,  
Ἅγιος Ἀθάνατος, ἐλέησον ἡμᾶς. 

καὶ εὐθύς τὸ παρόν  
Ἀναστάσιμον Τροπάριον 

Ἦχος πλ. δ΄ 
Ἀναστὰς ἐκ τοῦ μνήματος, καὶ 

τὰ δεσμὰ διαρρήξας τοῦ ᾍδου, 
ἔλυσας τὸ κατάκριμα, τοῦ θανάτου 
Κύριε, πάντας ἐκ τῶν παγίδων τοῦ 
ἐχθροῦ ῥυσάμενος, ἐμφανίσας σε-
αυτὸν τοῖς, Ἀποστόλοις σου, ἐξα-
πέστειλας αὐτοὺς ἐπὶ τὸ κήρυγμα, 
καὶ δι’ αὐτῶν τὴν εἰρήνην παρέ-
σχες τῇ οἰκουμένῃ, μόνε πολυέλεε. 

ἤ τὸ  
Ἦχος β΄  

Σήμερον σωτηρία τῷ κόσμῳ 
γέγονεν, ᾄσωμεν τῷ ἀναστάντι ἐκ 
τάφου καὶ ἀρχηγῷ τῆς ζωῆς ἡμῶν· 
καθελὼν γὰρ τῷ θανάτῳ τὸν θάνα-
τον, τὸ νῖκος ἔδωκεν ἡμῖν, καὶ τὸ 
μέγα ἔλεος.  

ΕΙΣ ΤΗΝ ΘΕΙΑΝ ΛΕΙΤΟΥΡΓΙΑΝ 
ΑΝΤΙΦΩΝΑ ( τῶν Κυριακῶν) 

Ἀντίφωνον Α΄ 
Ἦχος β´. 

Στίχ.Εὐλόγει ἡ ψυχή μου, τὸν 
Κύριον, καὶ πάντα τὰ ἐντός μου τὸ 
ὄνομα τὸ ἅγιον αὐτοῦ. 

Ταῖς πρεσβείαις τῆς Θεοτόκου, 
Σῶτερ σῶσον ἡμᾶς. 

Στίχ.Εὐλόγει, ἡ ψυχή μου, τὸν 
Κύριον, καὶ μὴ ἐπιλανθάνου πάσας 
τὰς ἀνταποδόσεις αὐτοῦ. 

Ταῖς πρεσβείαις τῆς Θε-
οτόκου… 

Στίχ. Κύριος ἐν τῷ οὐρανῷ 
ἡτοίμασε τὸν θρόνον αὐτοῦ, καὶ ἡ 
βασιλεία αὐτοῦ πάντων δεσπόζει. 

Ταῖς πρεσβείαις τῆς Θε-
οτόκου… 

Στίχ. Εὐλογεῖτε τὸν Κύριον, 
πάντα τὰ ἔργα αὐτοῦ, ἐν παντὶ 
τόπῳ τῆς δεσποτείας αὐτοῦ. 

Ταῖς πρεσβείαις τῆς Θε-
οτόκου… 

Δόξα Πατρί…Καὶ νῦν. 
Ταῖς πρεσβείαις τῆς Θε-

οτόκου… 
Ἀντίφωνον Β΄ 

Ἦχος β´. 
Στίχ. Αἴνει, ἡ ψυχή μου τὸν 

Κύριον, αἰνέσω Κύριον ἐν τῇ ζωῇ 
μου ψαλῶ τῷ Θεῷ μου ἕως 
ὑπάρχω. 

Σῶσον ἡμᾶς, Υἱὲ Θεοῦ, ὁ 
ἀναστὰς ἐκ νεκρῶν, ψάλλοντάς σοι 
Ἀλληλούϊα. 

Στίχ.  Μακάριος, οὗ ὁ Θεὸς 
Ἰακὼβ βοηθὸς αὐτοῦ, ἡ ἐλπὶς 
αὐτοῦ ἐπὶ Κύριον τὸν Θεὸν αὐτοῦ. 

Σῶσον ἡμᾶς, Υἱὲ Θεοῦ, ὁ 
ἀναστὰς… 

Στίχ. Τὸν ποιήσαντα τὸν 
οὐρανὸν καὶ τὴν γῆν, τὴν θάλασσαν 
καὶ πάντα τὰ ἐν αὐτοῖς· 

Σῶσον ἡμᾶς, Υἱὲ Θεοῦ, ὁ 
ἀναστὰς.. 

Στίχ.. Βασιλεύσει Κύριος εἰς τὸν 
αἰῶνα, ὁ Θεός σου, Σιών, εἰς γε-
νεὰν καὶ γενεάν. 

Σῶσον, ἡμᾶς, Υἱὲ Θεοῦ, ὁ 
ἀναστὰς… 

Δόξα Πατρὶ…Καὶ νῦν… 
Ὁ μονογενὴς Υἱὸς καὶ Λόγος τοῦ 

Θεοῦ, ἀθάνατος ὑπάρχων, καὶ κα-
ταδεξάμενος, διὰ τὴν ἡμετέραν 
σωτηρίαν, σαρκωθῆναι ἐκ τῆς 

ἁγίας Θεοτόκου καὶ ἀειπαρθένου 
Μαρίας, ἀτρέπτως ἐνανθρωπήσας, 
σταυρωθείς τε, Χριστὲ ὁ Θεός, 
θανάτῳ θάνατον πατήσας, Εἷς ὢν 
τῆς ἁγίας Τριάδος, συνδοξαζόμε-
νος τῷ Πατρὶ καὶ τῷ ἁγίῳ 
Πνεύματι, σῶσον ἡμᾶς. 

Ἀντίφωνον Γ΄ 
Ἦχος πλ.δ´. 

Στίχ. ά. Αὕτη ἡ ἡμέρα Κυρίου, 
ἀγαλλιασώμεθα καὶ εὐφρανθῶμεν 
ἐν αὐτῇ. 

Ἐξ ὕψους κατῆλθες ὁ εὔσπλαγ-
χνος, ταφὴν καταδέξω τριήμερον, 
ἵνα ἡμᾶς ἐλευθερώσῃς τῶν παθῶν· 
ἡ ζωὴ καὶ ἡ ἀνάστασις ἡμῶν, Κύριε 
δόξα σοι.  

Στίχ. β´. Αἰνεσάτωσαν αὐτὸν οἱ 
οὐρανοὶ καὶ ἡ γῆ. 

Ἐξ ὕψους κατῆλθες ὁ εὔσπλαγ-
χνος, ταφὴν καταδέξω τριήμερον, 
ἵνα ἡμᾶς ἐλευθερώσῃς τῶν παθῶν· 
ἡ ζωὴ καὶ ἡ ἀνάστασις ἡμῶν, Κύριε 
δόξα σοι.  

Μικρὰ Εἴσοδος. 
Εἰσοδικὸν 

Δεῦτε προσκυνήσωμεν καὶ 
προσπέσωμεν Χριστῷ, σῶσον ἡμᾶς 
Υἱὲ Θεοῦ ὁ ἀναστάς ἐκ νεκρῶν 
ψάλλοντάς σοι, Ἀλληλούϊα. 

 Ἀπολυτίκιον. Ἦχος πλ. δ´. 
Ἐξ ὕψους κατῆλθες ὁ εὔσπλαγ-

χνος, ταφὴν καταδέξω τριήμερον, 
ἵνα ἡμᾶς ἐλευθερώσῃς τῶν παθῶν· 
ἡ ζωὴ καὶ ἡ ἀνάστασις ἡμῶν, Κύριε 
δόξα σοι. 

Ἀπολυτίκιον τοῦ Ἁγίου. Ἦχος δ' 
Καὶ τρόπων μέτοχος, καὶ θρόνων 

διάδοχος, τῶν Ἀποστόλων γενόμε-
νος, τὴν πρᾶξιν εὗρες θεόπνευστε, 

εἰς θεωρίας ἐπίβασιν· διὰ τοῦτο 
τὸν λόγον τῆς ἀληθείας ὀρθοτομῶν, 
καὶ τῇ πίστει ἐνήθλησας μέχρις 
αἵματος, Ἱερομάρτυς Ἰγνάτιε. 
Πρέσβευε Χριστῷ τῶ Θεῷ, σω-
θῆναι τὰς ψυχὰς ἡμῶν. 

Ἀπολυτίκιον Τοῦ Ναοῦ 
Κοντάκιον  Ἦχος α΄ 

Ὁ μήτραν παρθενικὴν ἁγιάσας 
τῷ τόκῳ σου, καὶ χεῖρας τοῦ Συ-
μεὼν εὐλογήσας ὡς ἔπρεπε, προφ-
θάσας καὶ νῦν ἔσωσας ἡμᾶς Χρι-
στὲ ὁ Θεός. Ἀλλ' εἰρήνευσον ἐν 
πολέμοις τὸ πολίτευμα, καὶ κρα-
ταίωσον Βασιλεῖς οὓς ἠγάπησας, ὁ 
μόνος φιλάνθρωπος. 

Τρισάγιον Ἀποστόλου 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς.(γ΄ ) 
Δόξα Πατρὶ καὶ Υἱῷ καὶ Ἁγίῳ 

Πνεύματι.  
Καὶ νῦν καὶ ἀεὶ καὶ εἰς τοὺς 

αἰῶνας τῶν αἰώνων. Ἀμὴν.  
Ἅγιος ἀθάνατος, ἐλέησον ἡμᾶς.  
Δύναμις. 
Ἅγιος ὁ Θεός, ἅγιος ἰσχυρός, 

ἅγιος ἀθάνατος, ἐλέησον ἡμᾶς. 
ΑΠΟΣΤΟΛΙΚΟΝ ΑΝΑΓΝΩΣΜΑ 

ΚΥΡΙΑΚΗΣ ΙΖ΄.  
Προκείμενον. Ἦχος πλ, δ΄  

Εὔξασθε καὶ ἀπόδοτε Κυρίῳ τῷ 
Θεῷ ἡμῶν.  

Στίχ. Γνωστός ἐν τῇ Ἰουδαίᾳ ὁ 
Θεός, ἐν τῷ Ἰσραὴλ μέγα τὸ ὄνομα 
αὐτοῦ.  

Πρὸς Κορινθίους Β΄ Ἐπιστολῆς 
Παύλου τὸ Ἀνάγνωσμα.6:16-18, 7:1 

Ἀδελφοί, ὑμεῖς ἐστε ναὸς Θεοῦ 
ζῶντος, καθὼς εἶπεν ὁ Θεὸς ὅτι 

ἐνοικήσω ἐν αὐτοῖς καὶ ἐμπεριπα-
τήσω, καὶ ἔσομαι αὐτῶν Θεός, καὶ 
αὐτοὶ ἔσονταί μοι λαός. Διὸ 
ἐξέλθετε ἐκ μέσου αὐτῶν καὶ 
ἀφορίσθητε, λέγει Κύριος, καὶ 
ἀκαθάρτου μὴ ἅπτεσθε, κἀγὼ 
εἰσδέξομαι ὑμᾶς, καὶ ἔσομαι ὑμῖν 
εἰς πατέρα, καὶ ὑμεῖς ἔσεσθέ μοι 
εἰς υἱοὺς καὶ θυγατέρας, λέγει Κύ-
ριος παντοκράτωρ. Ταύτας οὖν 
ἔχοντες τὰς ἐπαγγελίας, ἀγαπητοί, 
καθαρίσωμεν ἑαυτοὺς ἀπὸ παντὸς 
μολυσμοῦ σαρκὸς καὶ πνεύματος, 
ἐπιτελοῦντες ἁγιωσύνην ἐν φόβῳ 
Θεοῦ. 

Ἀλληλούϊα (γ΄). Ἦχος πλ, δ΄  
Δεῦτε ἀγαλλιασώμεθα τῷ 

Κυρίῳ, ἀλαλάξωμεν τῷ Θεῷ τῷ 
Σωτῆρι ἡμῶν.  

Στίχ. Προφθάσωμεν τὸ πρόσω-
πον αὐτοῦ ἐν ἐξομολογήσει. 

 Δόξα σοι, Κύριε, δόξα σοι. 
Καὶ καθεξῆς ἡ Θεία Λειτουργία τοῦ Ἱε-

ροῦ Χρυσοστόμου 
Εἰς τό᾽Εξαιρέτως 

Ἄξιόν ἐστιν ὡς ἀληθῶς, μα-
καρίζειν σὲ τὴν Θεοτόκον, τὴν ἀει-
μακάριστον καὶ παναμώμητον καὶ 
μητέρα τοῦ Θεοῦ ἡμῶν. Τὴν τιμιω-
τέραν τῶν Χερουβεὶμ καὶ ἐνδο-
ξοτέραν ἀσυγκρίτως τῶν Σερα-
φείμ, τὴν ἀδιαφθόρως Θεὸν Λόγον 
τεκοῦσαν, τὴν ὄντως Θεοτόκον, σὲ 
μεγαλύνομεν. 

Κοινωνικόν 
ἦχος πλ.δ΄ 

Αἰνεῖτε τὸν Κύριον ἐκ τῶν 
οὐρανῶν. Ἀλληλούϊα. 

ἦχος β΄ 

Εἴδομεν τὸ φῶς τὸ ἀληθινόν, 
ἐλάβομεν Πνεῦμα ἐπουράνιον, 
εὕρομεν πίστιν ἀληθῆ, ἀδιαίρετον 
Τριάδα προσκυνοῦντες, αὕτη γὰρ 
ἡμᾶς ἔσωσεν.   

Ἀμήν ἀμήν ἀμήν. Εἰς ἄφεσιν 
ἁμαρτιῶν καὶ εἰς ζωὴν ταὴν αἰώ-
νιον. 

Πληρωθήτω τό στόμα ἡμῶν 
αἰνέσεώς σου, Κύριε, ὅπως 
ὑμνήσωμεν τήν δόξαν Σου, ὅτι 
ᾐξίωσας ἡμᾶς μετασχεῑν, τῶν 
ᾁγίων Σου μυστηρίων. Τήρησον 
ἡμᾶς ἐν τῶ σῶ ᾁγιασμῶ ὅλην τήν 
ἡμέραν μελετᾶν τήν δικαιοσύνην 
Σου. Ἀλληλουΐα, Ἀλληλουΐα, Ἀλλη-
λουΐα. 

Εἴη τὸ ὄνομα Κυρίου εὐλογη-
μένον ἀπό τοῦ νῦν καὶ ἕως τοῦ 
αἰῶνος. (τρίς). 

                                                             
Ἀπόλυσις 

«῾Ο ἀναστάς ἐκ νεκρῶν…» 
Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

 
 
 
 
 
 

 


